
Kalaallit Nunaanni Naalakkersuisunit taperserneqarnissaa pillugu Inatsisartut 

aalajangiiffigisassaattut siunnersuut: Uunga siunnersuut Nunani allamiut pillugit 

inatsimmik allannguineq pillugu inatsisinik assigiinngitsunik aamma Schengenimi 

isumaqatigiissutip Danmarkimit ilannguffigineqarnera pillugu inatsimmik allannguineq 

pillugu inatsisinik assigiinngitsunik Kalaalit Nunaannut atuutilersitsineq pillugu 

peqqussut 

(Isumaginninnermut, Suliffeqarnermut Nunamullu Namminermut Naalakkersuisoqarfik) 

 

 

Saqqummiussissut 

(Isumaginninnermut, Suliffeqarnermut Nunamullu Namminermut Naalakkersuisoqarfik) 

Siullermeerneqarnera 

 

Siunnersuummut matumunnga pingaarnertut siunertaq tassaavoq avallertut killeqarfinnik 

nakkutilliinermut nunani Schengenimik isumaqatigiissuteqarfiusuni atorneqartunik 

killeqarfinnik nakkutilliinernut aaqqiissutinik periutsinillu assinganik atugaqarsinnaanerup 

qulakkeernissaa. 

 

Schengenimi isumaqatigiissummut ilannguffigineqarneranut isumaqatigiissummi allaqqavoq, 

Savalimmiuni aamma Kalaallit Nunaanni kiisalu Schengenimi suleqatigiinnermi nunat 

peqataasut akornanni inuit angalasut nakkutilliiffigineqarneq ajortut. Tamanna Kalaallit 

Nunaannut pingaarutilittut aaqqiissutaanera Naalakkersuisut isumaqarfigaat. 

 

Kalaallit Nunaanni avallertut killeqarfigisanik killeqarfinnik nakkutilliinermik 

alapernaarsuinermillu suliaqarnermut malittarisassat atuutilersuullutillu 

sunniuteqarluartuunissaat aaqqiissummut piumasaqaataasoq ilaalernissamut 

isumaqatigiissutaasumi takuneqarsinnaavoq. Avallertut killeqarfigisatigut isuma tassaavoq 

Schengenimi suleqatigiiffimmi ilaasuunngitsuni nunani killeqarfigisat. Kalaallit Nunaanni 

oqartussaqarfiit attuumassutillit Schengenimi paasissutissanut aaqqissuussiffimmik aamma 

avallertut killeqarfinnik sunniuteqarluartumik nakkutilliinerup isumagineranut atugassatut 

qarasaasiakkut sakkussanik allanik attaveqarnissaannik tamanna ilaatigut nassataqarpoq. 

 

Siunnersuut piffissamut eqqortumut peqqissaarussatut Naalakkersuisut isigaat, aamma 

mittarfittaassat aqqutigalugit nunat tamalaani suli annertunerusumik angallattoqarnissaanik 

isikkoqarnera eqqarsaatigalugu. 

 

Taamaattumik siunnersuutikkut killeqarfimmik nakkutilliinermi aaqqissuussanik periutsinillu 

atuinermut malittarisassat pillugit pitsanngoriaateqarnissaa Naalakkersuisut iluarinartuutippaat. 

 

Avallertut killeqarfinnik sunniuteqarluartumik nakkutilliisarnermut misissuisarnermullu 

piumasaqaatinik piviusunngortitsinerit saniatigut siunnersuut nunani allamiut pillugit 

inatsisaasumik nutarterinernik arlalinnik imaqarpoq. 

 

Siunnersuutip ilaatigut imarai pinerluttoqarnerani nunamit anisitsisarneq pillugu malittarisassat 

sukannernerulersinneqarneri, peqqarniisaarniarluni saassusiniartunik akiuisarnerit pillugit 

malittarisassat sukannernerulersinneqarneri, nunani allamiut pillugit oqartussaasoqarfiit, 

naalagaaffiup isertortumik paasiniaasartuisa aamma unnerluussissuutitaasut akornanni 

paasissutissanik paarlaasseqatigiittarnerit pillugit malittarisassat, kiisalu nunani allamiut 

unioqqutitsillutik nunamut tikittarneri, najugaqarneri suliffeqarnerilu pillugit malittarisassat 

sukannernerulersinneqarneri. 

 

Peqqussutip suliarineranut atatillugu Udlændinge- og Integrationsministereqarfiup (Nunani 

allamiunut aamma Akuulersitsisarnermut Ministereqarfiup) siulersuisuuffigisaanik 

suleqatigiissitat pilersinneqarput, tassani ministereqarfinnik arlalinnik 

peqataaffiginnittoqarpoq, ilanngullugit Justitsministereqarfik (Inatsisinik Atuutsitsinermut 

Ministereqarfik), Naalakkersuisut aamma Kalaallit Nunaanni Politiit. 

 

Matumuuna Naalakkersuisut siunnersuut Inatsisartut akuersaartumik suliarinninnissaannut 

tunniuppaat. 

 


